
Ina pausa per la lescha da promoziun economica
La regenza è pronta d’acceptar l’incumbensa da deputà Marcus Caduff (pcd Lumnezia)

DA MARTIN CABALZAR

■ La regenza è pronta d’acceptar l’in-
cumbensa da deputà Marcus Caduff
(pcd Lumnezia) chepretenda inapausa
tar la revisiun totala da la lescha per il
svilup economic. La regenza è pronta
da sistir la revisiun e d’elavurar in rap-
port davart la situaziun economica che
lubeschaalur dadeducir las strategias
necessarias per promover il svilup
economic en il Grischun. Anc la stad
2010 aveva il cussegl grond acceptà – dal
reminent cunter la voluntad da la regen-
za – ina incumbensa da la fracziun soci-
aldemocratica d’elavurar immediata-
main in revisiun totala da la lescha per la
promoziun da l’economia. Ussa suenter
trais onns d’intensiva lavur da l’adminis-
traziun pretenda ina maioritad da las de-
putadas e dals deputads dentant da met-
ter en truclet la revisiun che n’aveva betg
obtegnì bunas notas en la procedura da
consultaziun.

Basa da decisiun insufficienta
Sco quai che Marcus Caduff motivescha
sia intervenziun n’è la basa preschentada
en connex cun la consultaziun betg suffi-
zienta. I manchian tant ina analisa actua-
la da l’economia dal Grischun sco era las
finamiras en tge direcziun che l’economia
avess da sa sviluppar. «La lescha preschen-
tada na lascha betg vesair ina strategia per
far frunt a la spirala negativa che sa ma-
nifestescha en la creschientscha sut lame-
dia en bleras regiuns, en il regress da las
pernottaziuns, en la perdita da plazzas da
lavur en l’industria da construcziun etc.»,
scriva Caduff en sia intervenziun suste-
gnida da 62 deputads.

Il sboz preschentà na mussia ni il rom

ni ils cunfins ni las pussaivladads da la
promoziun da l’economia en il Grischun.
In sustegn dapertut na saja betg in con-
cept empermettent, i dovria bleranz ina
clera focusaziun. Plinavant saja ina collia-
ziun cun ulteriurs secturs politics sco re-
furma da las vischnancas, infrastructura,
traffic, energia, ambient, taglias, furma-

ziun e perscrutaziun, sanadad e veglia-
detgna necessaria.

Il sboz preschentà na satisfetschia era
betg a la pretensiun da la fracziun da la
pcd che saja era vegnida sustegnida dal
cussegl grond concernent l’elavuraziun
d’ina strategia chantunala en favur da las
regiuns da muntogna inoltrada sco re-

acziun sin la votaziun davart las abita-
ziuns secundaras. La politica economica
futura dal Grischun na dastgia betg sa re-
strenscher ad ina singula lescha, mabain
stoppia sa basar sin in’analisa chapaivla e
concisa dal stadi actual e circumscriver las
finamiras che duain vegnir cuntanschi-
das. «Cun fixar ils puncts centrals strate-
gics duain vegnir resguardads cunzunt
era fermezzas, premissas e basegns da las
regiuns», punctuescha Caduff.

Portas avertas tar la regenza
En sia resposta constatescha la regenza
primarmain ch’il cussegl grond sez haja –
dal reminent cunter veglia da la regenza –
surdà a quella 2010 l’incumbensa da pre-
schentar «uschè svelt sco pussaivel ina
missiva che tegn quint dals interess da las
interpresas pitschnas e mesaunas e dals
giavischs da l’economia publica en las re-
giuns periferas». Per elavurar la missiva
pretendida stettia uss a disposiziun avun-
da materal da basa, uschia che la fa-
tschenta pudessia vegnir tractada en la
sessiun da december 2013.

Era la regenza è da l’avis che la revisiun
totala da la lescha per promover il svilup
economic en il chantun Grischun vegnia
a pudair contribuir mo ina pitschna part
per dumagnar las sfidas cun las qualas
l’economia grischuna vegnia confrunta-
da. La regenza punctuescha che ultra da
las stentas permanentas d’adattar las in-
terpresas e las branschas al svilup dal
martgà ed als giavischs da la clientella sco
er ina optimaziun permanenta dals custs
gidian era cundiziuns generalas favurai-
vlas dal stadi ameglierar il svilup da l’eco-
nomia. En quest connex sajan auters
secturs politics bler pli impurtants che la
promoziun economica en il stretg senn.

E quai tant areguard l’effect sco er aregu-
ard ils meds finanzials che stattan a dis-
posiziun en il preventiv.

Ina focusaziun è necessaria
La regenza parta l’avis da las sutsegnadras
e dals sutsegnaders ch’i na possia betg ve-
gnir promovì tut dapertut e ch’i dovria ina
focusaziun. Ina tala cuntrafetschia però
savens dal tuttafatg ad autras pretensiuns
concernent il svilup economic, relative-
scha la regenza. «Malgrà decisiuns dal pie-
vel che vegnan ad avair – oravant tut en ter-
ritoris perifers – effects spezialmain ferms
desistia la regenza da prender mesiras per
mantegnair las structuras existentas.» La si-
tuaziun en ils conturns europeics e mun-
dials mussia cleramain nua ch’ina tala po-
litica mainia. Ultra da quai dettia la regen-
za gronda paisa ch’i na dettia nagin inde-
bliment da la baa legala sche dumondas
singulas dad auters secturs politics vegnan
regladasmaterialmain en questa leschamo
perquai ch’i vegn percepì in connex econo-
mic, avertescha la regenza.

La regenza è pronta
da sistir la lescha preparada

La regenza constatescha che cun l’incum-
bensa Caduff che pretenda ina colliaziun
da la politica per la promoziun economi-
ca en tut ils secturs politics sa midia l’in-
cumbensa dal cussegl grond envers ina re-
visiun totala da questa lescha essenzial-
main. En vista ad ina strategia generala ed
a l’allocaziun dalsmeds finanzials sajan ils
singuls secturs politics bler pli impurtants
ch’il svilup economic en il senn pli stretg.
Perquai è la regenza pronta da sistir la re-
visiun totala da la lescha per il svilup eco-
nomic per elavurar in rapport general da-
vart l’economia en Grischun.

Deputà Marcus Caduff (pcd Lumnezia) è satisfatg che la regenza è pronta d’acceptar sia
incumbensa che pretenda che la revisiun totala da la lescha per la promoziun da l’eco-
nomia vegnia sistida. FOTO M. HARTMANN

Dapli promoziun economica en il sectur cultural
La regenza respunda ad ina dumonda parlamentara da deputà Jon Pult (ps Cuira)

DA MARTIN CABALZAR

■ En ina dumonda parlamentara insu-
nueschadeputàJonPult (psCuira) la re-
genza da metter a disposiziun dapli
meds finanzials per la promoziun da la
cultura. La regenza è dentant da l’avis
ch’ils instrumentsavantmaunsajansuf-
ficients.L’interpellant Jon Pult n’è betg dal
tuttafatg cuntent cun la posiziun da la re-
genza ed el spetgass dal chantun ina stra-
tegia pli offensiva tar la pomoziun da la
cultura. Tenor Pult ha l’impurtanza da la
lavur culturala, mo era da la purschida cul-
turala ed artistica en il Grischun sco chan-
tun da turissem, chaschunà adina dapli
discussiuns ils ultims mais. Entant ch’arti-
stas ed artists pretendan in nov model di-
rectiv per la cultura u schizunt ina revisiun
totala da la lescha per promover la cultura
saja la debatta politica davart la promoziun
da la cultura sco er davart la politica cultu-
rala restada fin ussa fitg quieta, ha constatà
Jon Pult.

Da gronda valur
per il bainstar general

Tenor Jon Pult han la lavur culturala pro-
fessiunala, la cultura da persunas laicas e
l’intermediaziun da cultura ina gronda va-
lur per ina societad infurmada e per il bain-
star general. Da quai resultia era la legiti-
maziunper la promoziunpublica da la cul-
tura. «Quella na duai dentant betg vegnir
attribuida tenor criteris economics, ma-
bain exclusivamain tenor criteris da la po-
litica culturala», accentueschaPult. La basa
legala per quest sustegn dal maun public
furma l’artitgel 90 da la constituziun chan-
tunala ch’oblighescha il chantun e las vi-
schnancas da promover la vita culturala.
Correspundentamain promova il chantun
activamain la cultura. En las differentas re-

giuns ed en las singulas vischnancas sajan
las differenzas tant areguard la quantitad
sco la qualitad da la promoziun da la cul-
tura dentant fitg grondas, conceda la re-
genza.

Cultura sco attracziun turistica
L’art e la cultura sajan er ina contribuziun
essenziala per l’attractivitad da noss chan-
tun sco destinaziun turistica. Cler saja era

ch’il turissem cultural haja anc bler poten-
zial economic, constatescha Jon Pult. En
quest senn vegnissia era legitimada ina
promoziun supplementara da la purschi-
da culturala tenor criteris da la politica dal
lieu e da l’economia publica. Ina tala
«promoziun economica en il sectur cultu-
ral» existia mo per part e regulaziuns lian-
tas u ina strategia correspundenta man-
chian.

Renovar ed extender
la politica culturala

Malgrà la promoziun da la cultura entras
il chantun stoppia vegnir constatà che la
lavur culturala saja en blers lieus finanziada
nunsufficientamain. Perquai stoppia la po-
litica tschentar la dumonda co che la poli-
tica culturala actuala possia vegnir renova-
da ed extendida, punctuescha Jon Pult. El
vesa en quest connex duas pussaivladads:
la promoziun effectiva da la cultura tenor
purs criteris culturals e la promoziun eco-
nomica en il sectur cultural. Pult è era da
l’avis che las vischnancas u/e las novas re-
giuns pudessian vegnir obligadas da cunfi-
nanziar la promoziun da la cultura. Per la
realisaziundaquestas ideas saja dentant ina
midada da la basa legala actuala necessaria,
manaja Pult.

Basa legala è sufficienta
En sia resposta fa la regenza allusiun a la le-
scha chantunala davart la promoziun da la
cultura che prescriva ch’il chantun e las vi-
schnancas promovian la vita culturala en il
rom da lur cumpetenzas. Il chantun ha da
resguardar en quest connex la varietad cul-
turala e linguistica da las differentas regi-
uns e da las gruppas da populaziun. Ultra
dal sustegn da la diversitad culturala cum-
piglia quai era la tgira e l’intermediaziun
da la cultura sco er il mantegniment e la
promoziun da la trilinguitad chantunala.

«En sia totalitad duai la promoziun
chantunala pussibilitar ad uschè bleras
gruppas da la populaziun sco pussaivel da
sa participar da la vita culturala», scriva la
regenza. Ella punctuescha che la promo-
ziun chantunala saja subsidiara e s’enga-
schia adina cumplettond las contribuziuns
da persunas privatas, instituziuns e vi-
schnancas. L’onn 2012 haja il chantun im-
pundì or dal budget ordinari 1,2 milliuns

per la promoziun da linguas, 4,5 milliuns
per la promoziun da la cultura e 4,8 mil-
liuns per projects culturals or dal fondo da
lottaria naziunal.

La promoziunda l’art e da la cultura per
motivs socials, economics e turistics saja
gia oz realisada tant en la lescha per pro-
mover la cultura sco en la lescha per la pro-
moziun dal svilup economic e las ordina-
ziuns correspundentas. Uschia haja il
chantun impundì pliras giadas contribu-
ziuns ed emprests en il rom dal svilup eco-
nomic sco tarOrigen en il chastè da Riom,
per ilMuseumda viafier Alvra a Bravuogn,
per l’Observatori Mirastailas a Falera, per
ils curs da musica ad Arosa e per la «Tschi-
ma» da l’Arena Alva.

Revisiun da la lescha è sin rucca
En il program legislativ 2013–2016 ha la
regenza previs ina revisiun parziala da la le-
scha per la promoziunda la cultura.Quella
preveda da nov era la promoziun da mu-
seums betg chantunals e d’instituzins cul-
turalas (incumbensa Montalta 2007), da
bibliotecas sco er da las scolas da chant e
da musica tras las regiuns u eventualmain
tras las vischnancas.

Betg promovidas fin ussa vegnan oc-
currenzas culturalas che han lieu mintga
onn sco il Cub Spengler aTavau ed il Ma-
raton da passlung en Engiadina. Quest
princip duai tenor la regenza era vegnir
mantegnì en l’avegnir. Enventualmain
possia dentant vegnir examinada ina pro-
moziun da plirs onns en il senn d’ina fi-
nanziaziun da partenza per che l’occur-
renza possia s’etablir en il martgà, accen-
tuescha la regenza. Da ses puntg da vista
na dovri da princip dentant nagins ulte-
riurs instruments legals per promover
projects culturals e purschidas en il senn
dal svilup economic.

Deputà Jon Pult (ps Cuira) n’e betg dal tuttafatg cuntent cun la resposta da la regenza a
sia dumonda parlamentara. FOTO Y. BÜRKLI

